
	АЛТАН ХҮҮХЭД

	 

	“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1968 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЛТАН ХҮҮХЭД

	 

	Тунгалаг гуайн зүрхэн талд алдарт эхийн алтан одон гялалзаж, арван тавны сар шиг ариун сайхан царайд нь баясгалангийн цог гэрэлтэж ачит эхийн хайрын харцаар хүүхдүүдээ харж цөмийг дэс дараалан үнсээд өнөөгийн өнөр бүлийн жаргалант амьдралын баяр эхлэв. Тэгээд Тунгалаг гуайг депутатаар сонгосон бас алдарт эхийн одонгоор шагнасны баярт цугларсан үр хүүхэд бэр, хүргэн, ач нар нь сонин сайхан юм ярьж өгөөч гэж хүсжээ. Нүдээр үзэж чихээр сонссон бүгдийг яривал яаж барагдах билээ. Гэвч эцэг эхийнхээ амьдарч байсан үеийн нэгэн явдлыг дурсан ярьсан нь үнэхээр үлгэр домог шиг сонин хачин санагдах тул хүүхэд багачууд олонд уншин сонирхог гэж сийрүүлэн бичив.

	 

	 


Атга будаа

	 

	Алтан дэлхий уужим учир баян Бадам-Осорын малыг багтааж, ээж маань эцэж цуцахаа мэддэггүй болохоор тэдний малыг маллаж амждаг байжээ.

	Бадам-Осор баяных үр хүүхэдгүй, манайх есөн хүүхэдтэй байжээ. Үүрийн гэгээ орохоос үдшийн бор хоног болтол манай гэрийн дотор дуу шуугиан үл тасарна. Намайг дөнгөж өлгийтэй байх тэр жил миний ахын ах Борхүүг нэг өдөр баян Бадам-Осорынх дуудаж гэнэ.

	Тэгээд гэрт нь ороход

	— Нэр хэн билээ. Чамд хэн нэр өгсөн бэ? гэж асууж гэнэ.

	— Аав нэр өгдөг юм. Миний нэр Борхүү Манайд олон хүүхэд бий гэхэд нь

	Багш ламтан өгөөгүй юү? Аав өгсөн гэнэ ээ Борхүү гэнэ ээ? Болдог ч нэр байна. Бузгай эр болох байлгүй гээд Бадам-Осор эхнэр өөдөө харснаа гэнэт

	— За хө чи наашаа зогс! гэжээ. Нэг алхам ойртон том гэрийн доторх эрээн мяраан энэ тэрийг гайхан ширтэн баруун талын баганын ард халхлагдан оржээ. Бадам-Осор эхнэртээ

	— Энэ муу жаалыг туршиж үзье гээд тавагтай идээнээсээ болсон будаа атгыг авч, 

	— За хө чи наадах баганынхаа хоёр талаар хоёр гараа сунгаж энэ будааг ав гэжээ.

	Борхүү санамсаргүй баганын хоёр талаар сайр болсон бяцхан гараа тосож атга будааг нь автал тэр хоёр хосгүй ховор юм үзсэн мэт дуу авалцан элгээ хөштөл инээж гэнэ.

	Гараа салгаж болохгүй гэдгийг Борхүү ухаарч дэмий л нүдээ бүлтийлгэн тэдний аясыг дагаж инээх, ярвайхын хооронд юм болжээ.

	— Чи хө наад будаагаа асгаж болохгүй шүү. Хэрэв хивсэн дээр будаа унагаавал чамайг даа гэхэд Борхүүгийн нүдэнд нулимс гүйлгэнэн бас ховорхон олддог будааг идэх сэн гэхээс яарч мэл гайхан зогстол аав нь харагдах шиг болж аавынхаа алчуураар тоглож толгойгоо боож байсан нь санагджээ.

	Гар дахь будаагаа болдог сон бол нэг л үмхээд гарч гүймээр байж л дээ.

	Гайхшаа барж толгойгоороо багана шөргөөвөл аавын нь алчуур газар унахад аяархан доош сууж хөлөөрөө дэлгэж засаад дээш харвал баян инээсээр байв.

	Борхүү атга будаагаа алчуур дээрээ аятайхан асгаж боож аваад гүйн гарч одсон гэнэ.

	 

	 


Үртэй бол баян

	 

	Бадам-Осор баяны Балжид ахайтны уур хилэн багтаж ядан нөхрөө зогсоо зайгүй загнах нь чихний чийр болжээ.

	— Чи чинь яасан мангуу вэ? Чамайг үд болтол унтаж байхад чинь малаас чинь эднүүс алж иддэг ч юм бил үү? Чиний тэр «Сайн» зарцынх үдэш болохоор л тэнгэр газар нийлтэл шуугих юм. Наргиж даргиж ч байдаг юм билүү хэн мэдэх вэ? гэж Балжид зандарна.

	— За хө уурлаад яах вэ? учрыг нь өнөөдөр олж үзье гэж Бадам-Осор хэлжээ.

	Тэгмээр л юм даа яаж санаанд чинь оров гэж ахайтан ширэв татаж дээ.

	Тэнгэр дуугаран цахилгаан цахиж ширүүн бороо орсоор оройн харуй бүрий болоход Бадам-Осор нэлээд сүрхий ажилд явах мэт цув юүдэн өмсөж гэрээсээ гарчээ.

	Олон хүүхдийн шуугилдах, уйлах бархирах дуу тэнгэрийн дуутай хослон сонсогдоно. Баян эзэн баахан чагнаж зогссоноо, бараа нь харагдах ядуу гэрийн зүг алхав.

	Гэрт ойртож явтал гэрийн эзэн Ядмаа адуунд явж ирээд мориноосоо бууж буй нь танигдах төдий харагдаж морио уяад эмээлийнхээ ард ганзагалсан юмыг авч гэртээ ороход нь баяны ховдог сэтгэлийн хор нь буцалж юу авчрав? Төлөг хурганаас минь авчрав уу? Хэрэв тэгсэн бол чамайг даа! гэж үглэн занасаар гэрийн дэргэд очиж задгай галын гэрэл нэвт тусах туурганы олон нүхний дуртайгаараа шагайвал

	— Аав аа юу авчрав, идэх юм уу? өгөөч гэж ам амандаа шуугилдаж уйлах унжих нь үнэхээр өрөвдмөөр байжээ.

	— Аав нь өнөөдөр сайн хоолтой ирсэн, амаа тосолцгоо гэхэд

	— За хө чамайг гэж Бадам-Осор шүдээ зууж нүдээ, арчин харвал Ядмаа

	— Аав нь хүүхдүүдээ тарваганы хорхог хийж ирлээ гээд хоёр том гэгч тарган тарвага гаргаж хувааж өгөх зуур:

	— Миний хувь надад гэлцэн шуугилдахад нь Бадам-Осор бүр ч гайхжээ.

	— Ядуу зүдүү хүмүүс олон хүүхдийг өсгөж тэжээнэ гэдэг хэцүү юм даа гэж. Ядмаагийн эхнэр хэлэхэд

	— Зүгээр Үртэй бол баян гэсэн юм. Энэ хорвоо чинь нэг хэвдээ байхгүй байлгүй гэж Ядмаа хэлжээ.

	Бадам-Осорын үстэй толгой арзасхийж:

	— Үртэй бол баян гэнэ ээ? Надаас илүү баян гэж үү? Муу туучийг даа! Би чамд баян гэдгээ үзүүлж өгье хө! гэж амандаа үглэсээр буцан явж гэртээ орвол ханхай том гэрт эхнэрийн нь хурхирахаас өөр дуу чимээгүй нам гүм эл хуль хов хоосон мэт аягүй эвгүй байжээ.

	 

	 


Дөрвөн алтан ембүү

	 

	Тэр шөнө Бадам-Осорын нойр хүрсэнгүй.

	— Үртэй бол баян гэсэн шүү, хэдэн шалдан зулбасгаа их юманд бодлоо шүү гээд эрхэм ахайтандаа энэ тэрийг ярьж адуучин Ядмаатай дараа өдөр тооцоо хийхээр зөвлөж өөрийнхөө баяныг гайхуулах мэргэн арга олжээ.

	Маргааш өглөө Бадам-Осор эртлэн босож Ядмааг яаран дуудахад:

	— За хө өнөөдрийн өдөр бол манай гэр орны дэгжин дээшилсэн буян өлзий бүрдсэн ерөөл дэмбэрэлтэй өдөр байгаа юм. Чи хө нэг сайн хонь төхөөрөөд орхи шөл ууя, намайг дуудтал гэртээ хүлээгээрэй гэв. Хэлбэл эзний дур хийсгэвэл тэнгэрийн дур гэж хэлэлцдэг сэн аргагүй үнэн шүү. Тэр даруй тогоо дүүрэн тарган мах чанаж баян Бадам-Осорын сурсан зан бардам сэтгэл нь цээжээ тэлж эхлэв.

	Баян хоосон гэдэг хоёр үг яасан их ялгаатай вэ? Учир нь юундаа байна? Үүний хариултыг амьдралын бодит хорвоо л амархан тайлбарлах юм.

	Баян гэдгээ үзүүлэх гэсэн Бадам-Осор аягыг айргаар, тавгийг махаар дүүргэж

	— За хө эхнэр ээ энэ ширээний дөрвөн хөл дор нэг нэг алтан ембүү тавь. Тэгээд тэр мууг авчирч баян гэдгээ нэг үзүүлчихье хө Баян гэдэг ийм юм байдаг байна гэж тэр борчуул ухаараг. Тэгээд нэг насныхаа заяа буяныг цусалж бараг гэхэд нь

	— Тэгэлгүй яах вэ? Чамайг сонссоор байтал үртэй бол баян гэж үхэр шиг мөөрөө биз дээ тэр чинь гэжээ.

	— Тэгэлгүй яах вэ? Одоо л түүнд үзүүлье. Уул нь ухаалаг цовоо эр юм шүү тэр чинь ухаарах байлгүй дуудаарай гэв.

	Ядуу эр Ядмаа яаран сандран орж ирвэл баян эзний өргөө хивс тансгаар эрээлж арц хүжийн үнэр анхилж байв.

	Ажвал ширээний дөрвөн хөл дор тус бүр алтан ембүү ивж дээр нь амттан дүүрэн өржээ.

	— За хө суу. Цай уу. Мах ид бурхан тэнгэрээс заяасан буяны үрээр чамайг дайлах гэсэн юм гэж Бадам-Осор ихэмсэг дүрийг үзүүлэхэд

	— Таны баян тансаг идээ будаанаас би хүлээж хүртье гэж Ядмаа хэлж гэнэ.

	— Амны хишгийг бурхнаас заяадаг юм л даа гэж Бадам-Осор мэдэмхийрэв.

	— За тийм биз! Өчүүхэн намайг ингэж хэтэрхий хүндэлсэнд баярлавч баршгүй. Харин та болгоож үзэж манай бор гэрээр хариу морилон очихыг гуйя гээд Ядмаа гарч оджээ.

	 

	 


Хүн хөлтэй ширээ

	 

	Бадам-Осорынд зочлуулсан өдрөөс хойш Ядмаа элдвийг боддог байжээ. Бадам-Осороос илүү баян байгаль дэлхийн ачаар Ядмаа залуу наснаас ан агнаж бага балчир хэдэн хүүхдээ эрүүл саруул өсгөн торниулж явжээ.

	Намрын нэгэн өдөр ан агнаж явтал олз нь овоо болоод ч тэр юм уу? Эр хүний жаргал эзгүй хээр гэгчээр бага зэрэг амсхийн хэвтэж байгаад тарваганы махаар хорхог хийж Бадам-Осорыг зочилж байна гэж зүүд зэрэглээ мэт санагдан нүдэнд нь үзэгдэх шиг болов.

	Тэр даруй мордож гэрийн зүг давхиж ирээд Бадам-Осорыг дайлахаар шийдэж:

	— Хүүхдүүд ээ! Өнөөдөр аав нь Бадам-Осор гуайг нь дайлах болно. Бадам-Осор гуай нь намайг дайлсан юм. Бадам-Осор баян ширээнийхээ дөрвөн хөл дор дөрвөн алтан ембүү ивж надад баярхсан шүү.

	Би түүнээс дутахгүй баян гэдгээ үзүүлэх гэсэн юм даа гэхэд

	— Аав аа! Манайд тэгээд тэднийхээс илүү том алтан ембүү байгаа юм уу? гэж Борхүүг асуухад аав нь сонирхон ширтэж хараад:

	— Манайд бүр том алтан ембүү бий гэжээ. 

	— Хаа байна аав аа үзье үзье гэхэд нь:

	— Энэ байна. Нэг нь Борхүү, нэг нь Хулхүү, нэг нь Шархүү, бас нэг нь Хархүү одоо мэдэв үү? гэхэд хүүхдүүд

	— Мэдлээ мэдлээ гэх боловч яагаад том алтан ембүүнүүд болсноо мэдсэнгүй дэмий л нэг нэгээ харав.

	— Аав нь хожим учрыг нь ярьж өгье гээд гарч одов.

	Удсан ч үгүй айлаас дөрвөн хөлтэй ширээ гуйж авчрав. Тэгээд:

	— За миний хүүхдүүд аавынхаа захисан ёсоор Бадам-Осор гуайгаа манайд орж ирэхэд ийм байгаарай гээд гарч Бадам-Осорын гэрийн зүг алхав. Хүүхдүүд гэрийн хаяагаар булталзан харцгаана.

	Түдэлгүй аав нь Бадам-Осорын хамт гэрийнхээ зүг ирж явахыг хараад хүүхдүүд нам гүм болж хүлээцгээв. Бадам-Осор орж ирмэгц аав нь

	— Аль миний хүүхдүүд Бадам-Осор гуайгаа хүндэлж дайлъя гэхэд хүүхдүүд аавынхаа захисанчлан дөрвүүлээ дөрвөн хөллөж хэвтэв.

	Бадам-Осор ажиг ч үгүй сууснаа хүүхдүүдийн нуруун дээр ширээ тавьж хүн хөлтэй ширээ болон хувирсанд мэл гайхав. Хэсэгхэн зуур дуу гарсангүй, аажимдаа ухаарав бололтой.

	— Боллоо. Зүгээр за хө амсъя. Би алтан ембүү ивсэн шүү дээ Чи хүн ивсэн байна? Энэ чинь амны хишигт муу юм биш үү гэхэд Ядмаа

	— Аяганы хариу өдөртөө агтын хариу жилдээ гэдэг, агтаар хариулах минь ч яамай. Харин миний энэ алтан ембүүнүүд таныхаас арай томхон юм гээд би таныгаа хүндэтгэж байгаа юм гэтэл

	— Зүгээр, зүгээр за хө боллоо гээд Бадам-Осор цайнаас амсав.

	Хөөрхий мөндөл мэт хүүхдүүд нүдээ бүлтэлзүүлэн чухамхүү нарийн учрыг мэдэж ядан бие биеэ харцгаана.

	 

	 


Алтан хүүхэд

	 

	Балжид ахайтан багш ламтнаа залж иртэл бараг ам хамхисангүй. Өдөржин шөнөжин уурлаж загнасаар Бадам-Осорыгоо баахан чилээжээ.

	Багш ламтан морилж ирэхэд баяны гэр дэх амьдрал шинээр сэргэж хонь төхөөрөх, айраг сархад бэлтгэх, Ядмаа гэж дуудах ажил үргэлжиллээ.

	Ламтан гуайн сурсан эрдмийг хэн чамлах аж. Тэр төвөд ном баахан л уншина. Бас зочлуулах талаар идэж уухын хувьд хэнээс ч дутахгүй. Өдрийн турш унших, зооглох үргэлжлээд үдэш болмогц нарийн нандин дайллагаас эхлэн сархад болгооцгооно. Балжид ахайтан баярлаж хөл нь газар хүрмээргүй хөнгөрчээ. Ламтан:

	— Та хоёрт үр заяаж, бурхан гурван эрдэнийн буян хишиг бүрдсэн хорвоод хосгүй хүү төрнө гэхэд Балжид ахайтан баярлаж нимгэн торгон дээлийн дотроос тарган цогцос нь ханхалзаж ламтанд тааламжтай харагдав.

	— Та хоёр үртэй болно гэдэг тун ч амархан, маргааш гэтэл:

	— Маргааш л хүүтэй болох гэж үү? хэмээн Балжид ахайтан яриаг нь таслан яаран асуув.

	— Маргааш бол Бурхан Буддагийн мэндэлсэн өдөр, та хоёр маргааш нутаг усныхаа шилдэг сайн уран дархныг урьж авчраад тохойн чинээ алтан хүүхэд бүтээлгэж мөнхийн зул хүж өргөж тахивал удахгүй хүүхэдтэй болно гэжээ.

	Бадам-Осорын баярхах сэтгэл хязгааргүй тул даруй зөвшөөрч

	— Ёсоор болгоё, лам багш минь гээд наманчлав.

	Ламтан ч өөртөө ноогдох өргөл барьцын талаар аштай болох бололтой гэж бодон бодон байж их л тааламжтай нойрсов.

	Тэр ч байтугай Балжид ахайтан тэр шөнө бие жирэмсэн боллоо гэж зүүдэлсэн байжээ.

	Маргааш нь Бадам-Осор Ядмааг яаралтай явуулж нэрд гарсан сайн дархан Жанцанг дуудуулж авчраад алтан хүүхэд бүтээх учрыг ярив.

	Түүний зэрэгцээ тогоо нэрэх, айраг бүлэх, гүү саах, янз бүрийн хоол хийх ажилд Ядмаагийнхан хүн бүр дөрвөн гартай мэт ажиллах боллоо.

	Баян Бадам-Осорынд юу болов? Юу болох нь вэ? гэж айл саахалт, хол ойргүй ярилцан зарим нь

	— Балжид ахайтнаас алтан хүүхэд төрж гэнэ.

	— Багш ламтан нь алтан хүүхэд авчирч өгсөн гэнэ.

	— Жанцан дархнаар алтан хүүхэд бүтээлгэж байгаа юм гэнэ. Тэгээд л Балжид ахайтан хүүхэдтэй болох юм гэнэ лээ.

	— Хаанаас даа! Алтан хүүхэд нь амилж хүн болох юм байхгүй юу?

	— За яршиг алт хэзээ амилж байсан юм... гэлцэн янз янзаар ярьдаг болжээ.

	Удсан ч үгүй алтан хүүхдийн тухай яриа хуучирч энд тэнд тохиолдогсдын элэг доог болж хувирав.

	Харин шинэ үг шинэ яриа тархаж хувьсгал-ардын нам-ардын засаг гэж хааяагүй ярьдаг боллоо.

	Хувьсгал гэдэг ганц үг ертөнцийг донсолгох чадалтай. Хуучин ертөнцийг халж шинийг тогтоох хүчин түүнд бий.

	— Хайрт хүүхдүүддээ айлчид та нартаа өөрийнхөө дээд үеийнхээ үнэн явдлыг ярилаа. Манай одоо үеийн та бүхэнд үлгэр домог мэт сонсогдох байлгүй гээд Тунгалаг гуай яриагаа завсарласан юм.

